
Ghe cresse al marchesin la ciera zala,

     Ma Tolomei no aspeta tempo, e in bota

     El secondo canon cargo de bala

     Vien situà ne la muragia rota;

     Da una cossata a la sinistra spala 

     El secondo confeto in pressa trota,

     Ma la bile ghe cresse più ch'esangue

     Và la bestia spandendo a laghi el sangue.

E ne l'ato che verso la magior

     Porta la se avicina, e la xè in cima

     De rinovar su ela el so furor

     E de tornar in strada come prima,

     La vecchia sopoltura de un signor

     (Del qual no digo el nome per la rima),

     Spalanca la so boca, e bona note

     Mezzo de quel corpazzo la se ingiote:

Co le gambe da drio casca el birbante

     In cotego chiapà per man de Dio,

     La riconosse el marchesin che ansante

     Adora in Grego el logo Santo e pio.

     Tuti se buta adosso a l'Elefante

     Sepolto in antidata col da drio,

     E flagelà de bagionete el muso

     Casca l'eroe per no levar più suso.

O novo caso! o memoranda storia!

     O bestia! o Chiesa! o naso! e merda! o forte

     Russo marchese! o copia magna! o gloria!

     O spacaura oribile de morte!

     Possa sta mia poetica memoria

     Ai posteri passar, e aver la sorte

     De provarghe al marchese che va persi

     De Grandi i fasti se li tase i versi.

